
Pfannehouer Schnitzelbänk, Fasnacht 2010 
 
Wo n’i am Silveschter amne Ma/vor Bärepark-Boufirma zueproschtet ha 
Da hout dä mir eis, zwe Zähn si futsch:/Däm wünsch i nie meh „Guete Rutsch“ ! 
 
Dass itz halt dä Aarehang chlei rütscht: 
Wäge däm isch no ke einzige Bär entwütscht ! 
U wisoo si all’ esoo erregt,/we sech einisch öppis z Bärn bewegt ? 
Pureregle: We’s rütscht u nass isch, chasch ar Aare im Bäre-Bedli z’Acher fahre 
 
Warum muess dr Roger, wo so hell isch/unngläublig supper originell isch 
 i Wohn- u Schtüür- u Chinder-Sache/all’s am Ospel nachemache ? 
 
Ds Bundeshuus – symbolisch glatt -/isch di gröschti Iisbahn i dr Schtadt 
Wär dinn nid gnue cha dööferle/cha dusse chlei ga schlööferle   
Dr Alex gniesst dä bsundrig Rink: S hett geng gnue Iis für i si  Drink 
 
2010 im Bundes-Huuu-sjuppeidi-sjuppeida:/Big Sister Leuthard is watching you ! 
Jenu: Ab däm, wo die bis itz hett bbracht /hani ou sooo grossi Ouge gmacht  
 
Dr Pascal Couchepin hett bim gah/es Gsundheits-Chaos hingerlah   
Itz macht er ömu, gottseidank,/nume no d Radiohörer chrank 
Bi Olympia versuecht die Pfiiffe, d Halfpipe als demi-pipe z begriiffe    
 
CS und UBS setze für Boni/2010 gnau ei Million ii   
Und näme für Haiti zäh Milliarde i d Hand - - /Wär’s umgekehrt, so wär’s e Schand 
Glii isch es ungfähr allne klar:/Ds Klima kippt i paarne Jahr 
Nume d Bänker hei no Schtritt,/wiviil Bonus dass das gitt  
 
Dr Schtaat mit sine Krise-Liiche/muess Gäld für d Vorschuelchinder schtriiche 
Itz suech’i für mi chliine Schatz/bir UBS e Chrippe-Platz        
       
Mis Unwort vom Jahr heisst: Derivat,/dr Witz vom Jahr heisst: Starker Staat 
Und weles isch dr schlächtischt Scherz ?/„Tschuldigung, i heisse Merz !“  
D Politik beiiflusst immer fiiner: Ou bi de n’ Outo wird dr Merz gäng chliiner 
Und wott me ds Tämpo e chli hemme, bout me Gaspedal, wo chlemme 
 
Und hie öise öh philosophisch-kulturhistorisch öh Exkurs: 
Öh D Sinnkrise vo de öh Grosskonzärne 
Kännt mer i de öh Kunscht als öh Poscht-Modärne! 
Isch am Poscht-Moritz sini Choscht/itz poscht-modärn oder modärni Poscht ? 
Dr Moritz isch dr höchscht bir Poscht: Säg, wo holt dr Poschtli itz dr Moscht ? 
 
We mir schtatt Impfschtoff für Schweinegrippe/chli meh Schtreusalz würde schippe  
De hätt dä Laschter z Emmen denn ir Nacht/nid die Schweinekippe gmacht  
Pureregle: Was die Gschicht üs zeigt, isch gar nid nöi: D Söi si gäng di arme Söi 
 
Mir si n’e Planigs-Panne-Sippe:/Zweni Schtreusalz, zweni Schweinegrippe 
O d Finanze löh üs nid i Rueh - /nume vom Blocher hei mer gnue   
Hüür zahl’ ig d Schtüüre, seit d Frou Meier, für zäh Millione Impfschtoff-Eier 
Für das z schlücke, wott i Boni, u die Impfschtoff-Planer chöi’s ou ohni 
Dr Blocher macht sech schiints parat/für wider zrügg i Bundesrat 
„Es längt halt nümme,“ seit si Frou,/“nume mit dr AHV“. 
 
Was seit d Bärner Regierig zu AKW ?/ - - -Juppeidi – Juppeida 
Ja, weit dihr e keis oder weit dihr eis ha ?/ - - - Juppeidi-eida 
U d Ample blinkt: rot-grüen-grüen-rot/und isch irgendnöime nümm im Lot  
Gloubet nid a schwachi Schimmer: Di andre Farbe si no schlimmer ! 
 



Und jitz no alli andere wichtige Theme als Tageställer: 
I ha mi mit minä fette/Värse wölle minarette   
bi scho fasch bir Pointe gsi – /aber d Mina redt mer immer drii !    
 
I bruuche, seit dr Bärnermutz/e dritti Variante füre Hochwasserschutz 
E Lösig, wo vilicht würd nütze/wär, d Aare vor de Mönsche z schütze 
Pureregle: We s seicht und schüttet, chasch a’r Aare alles usser z Acher fahre 
 
Roger Federer Bank- und Sportbundesrat/Simon Ammann Flug- und Bindigsrat 
Francine Jordi Musigbundesrat/Melanie Winiger Wärbig, Film, Färnseh ... 
und was no fählt, das gseh mer de 
 
E Büchse heisst uf änglisch Can/Total begeischteret heisst Fan 
Öb Bier-Fan oder gar nid -Fan:/Mir suufe n’alli us dr Yes-we-Can 
D’Amis kippe wäg de Schulde sich und anderi i d Mulde 
Und si si mal ändgültig dusse, chunnt dr Wodka vo de Russe 
Und chöi mir ds Glück ou dert nid finde, chätsche mir halt China-Rinde  
 
I bi trotz allem hüscht und hott/für das Gasse-Umzugs-Demo-Verbott 
De gsächsch schtatt Fasnacht dr Nause loufe/für i ds Migros gah n’es Würschtli choufe 
 
Mi sötti Botellón – s’isch nid zum Lache -/zur Sportart und olympisch mache 
De müesst me sech o nümme frage,/wär bir Eröffnigsfiir söll d Fahne trage 
Ig erhoffe mir vo däne Sache o dr Fasnachts-Witz chli tröchner z mache 
 
De n’SBB tüe d Schine roschte/drumm sölle d Billie ou meh choschte 
Wüll Vibrationsmassage – das isch doch flott -/isch e n’Erwitterig vom Agebott 
Wenn i fahre mit de n’SBB, tuet mir armem Wicht gäng ds Füdle weh 
Ach wie gut, dass ich jetzt weiss, warum ich Rumpel-Stilzchen heiss 
  
Was hett dr Pfannehouer ächt parat/zum Thema Bankchunde-Date und Bundesrat ?    
Bringt er’s oder hett er Schiss ?/Säge nüüt, isch Schnitzel-Bankgheimnis !  
Ds Bankgheimnis, öb ärnscht, öb schpassig, gilt nümme usser ir Verfassig, 
D Frag isch: I was für’re Verfassig isch i däm Fall no d Verfassig ?    

